
vátryggingafélagið X v/ innbúskaskótryggingar.

Ágreiningur um bótaskyldu úr innbúskaskótryggingu vegna tjóns á heyrnartækjum.

Gögn.
67. Málskot, móttekið 29.3.2011, ásamt fylgigögnum.
68. Bréf X, dags 7.4.2011.

Málsatvik.
M kveður að í apríl 2010 hafi lítið barn náð að taka af honum heyrnartæki.  Hann hafi 
því ekki þorað að hafa þau á sér og stungið þeim í rennilásvasa á vesti sem hann var í.  
Daginn eftir hafi konan þvegið flíkina og tækin verið í vasanum.  Tækin hafi svo verið 
metin ónothæf og óviðgerðarhæf að þjónustuaðila.

M hefur innbúskaskótryggingu hjá vátryggingafélaginu X.  Hefur M krafist bóta fyrir 
heyrnartækin úr innbúskaskótryggingunni.  X hefur hafnað bótaskyldu með vísan til 1. 
gr. í skilmálum innbúskaskótryggingarinnar, þar sem heyrnartæki séu ekki meðal þeirra 
lausafjármuna sem vátryggingin tekur til, „sbr. töluliði 2 og 3 í Innbústryggingunni.“

Álit.
Samkvæmt 1. gr. skilmála innbúskaskótryggingarinnar tekur vátryggingin til 
lausafjármuna sem tilheyra innbúi hinna vátryggu, sbr. töluliði 2 og 3 í 
Innbústryggingunni, þ.e. 2. gr. og 3. gr. skilmála Innbústryggingarinnar. Samkvæmt 1. 
mgr. 2. gr. skilmála innbústryggingarinnar tekur vátryggingin til innbús, almenns og 
sérgreinds, sem er í eigu hinna vátryggðu.  Með almennu innbúi er átt við lausafjármuni 
sem fylgja almennu heimilishaldi, svo sem húsgögn, heimilistæki, laus gólfteppi, fatnað, 
bækur og lín.  Einnig nær vátryggingin til almenns viðlegubúnaðar og tómstundaáhalda, 
svo og hjólbarða eins og nánar greinir í ákvæðinu.  Í 2. mgr. 2. gr. eru svo taldir upp í 
tveimur stafliðum þeir munir sem teljast til sérgreinds innbús.  Munir sem hér falla 
undir eru tæmandi taldir í ákvæðinu.  Tæki, svo sem heyrnartæki, eða annar búnaður 
sem tilheyrir sérstaklega ákveðinni persónu eru ekki meðal þeirra muna sem teljast til 
sérgreinds innbús.  Þá teljast heyrnartæki heldur ekki til almenns innbús í skilningi 
þeirra vátryggingarskilmála sem hér eru til skoðunar.  3. gr. skilmála 
innbústryggingarinnar hefur ekki þýðingu í máli þessu.  Heyrnartæki M teljast því ekki 
til þeirra vátryggðu muna sem innbúskaskótryggingin tekur til.  Af þeim sökum fást 
þau ekki bætt úr vátryggingunni.

Niðurstaða.
Tjón vegna skemmda á heyrnartækjum M bætist ekki úr innbúskaskótryggingu hans hjá 
X.

Reykjavík,  19. apríl 2011.

Rúnar Guðmundsson hdl.

